
The Role of Amir Temur in the Education and Upbringing of Youth
Khujamov M.E. (Acting Associate Professor)1

Madumarov S.M. (Student)1

1.  Science and Technologies University
Tashkent, Uzbekistan

Abstract.
This article discusses Amir Temur, his domestic and foreign policy, his creative activity, which led to the establishment 
of a strong state in Transoxiana.
It also provides brief information on the history of Sahibkiran’s activities and the importance of studying it in the 
educational system, and emphasizes the place of all this as an important factor in the education and upbringing of the 
younger generation.
Keywords: Amir Temur, youth, education and upbringing, domestic and foreign policy, factor, great figures, heritage, 
future, “Temur’s regulations”, lessons, future, virtues

Tarixdan ma’lumki, har qanday davlat yoki jamiyat rivoji, 
taraqqiyoti bu yerda ta’lim va tarbiyaning qanday yo‘lga 
qo‘yilganligi bilan ham chambarchas bog‘liqdir. O‘zbekistonda 
ham bu masalaga  juda katta e’tibor  qaratilmoqda. Bu borada 
“Ta’lim va tarbiya, ilm-fan, sog‘liqni saqlash, madaniyat va 
san’at, sportni rivojlantirish masalalari, yoshlarimizni chuqur 
bilimga ega bo‘lishi, chet tillarni va zamonaviy axborot 
kommunikasiya texnologiyalarini puxta egallashni ta’minlash  
doimiy ustuvor vazifamiz bo‘lib qoladi”[1] - deya ta’kidlagan 
edi O‘zbekiston Prezidenti Sh.M.Mirziyoyev. Ajdodlar merosini 
o‘rganish, ayniqsa, Amir Temur tarixini tadqiq etish ham shu 
jihatdan muhim hisoblanadi. Shunga ko‘ra qayd etilganidek: 
“XIV–XV asrlarda paydo bo‘lib, tarix zarvaravqlarida 
“Temuriylar Renessansi” degan sharafli nom bilan muhrlangan 
galdagi taraqqiyot to‘lqini bugun dunyoda ilm-fan, madaniyat, 
san’at, iqtisodiyot va davlatchilik asoslarini rivojlantirishga juda 
katta hissa qo‘shdi”[2, 60-bet].

O‘zbekistonning Birinchi Prezidenti I.A.Karimov ta’kidlab 
o‘tganidek: 

“... bizning tariximizda Amir Temurdek ulug‘ siymo 
bor ekan, uning qoldirgan merosi,  pandu o‘gitlari bugungi 
hayotimizga hamohang ekan, oldimzda turgan bugungi 
muammolarni echishda bizga qo‘l kelayotgan ekan, bizning 
bu merosni o‘rganmasdan, ta’riflamasdan, targ‘ibot qilmasdan 
haqqimiz yo‘q”[3, 60-bet]. Shuningdek, “Amir Temur – xalqimiz 
dahosining timsoli, ma’naviy qudratimiz ramzidir” - deya qayd 
etgan edi [4, 25-bet].

O‘zbekistonda mustaqillik yilaridan boshlab Amir Temur va 
uning tarixini har tomonlama kengroq o‘rganishga kirishildi, bu 
borada davlatimz va xalqaro miqyosda  muhim chora-tadbirlar 
belgilanib, aholi, ayniqsa, ta’lim muassasalari, yoshlarimiz 
o‘rtasida tegishli targ‘ibot hamda tashviqot ishlari olib 
borilmoqda. 

Dastlab, Vazirlar Mahkamasining 1994 yil 29 dekabrda 
“Amir Temur tavalludining 660 yilligini nishonlash 
to‘g‘risida”gi qarori, 1995 yil 26 dekabrda esa 1996 yilni “Amir 
Temur yili deb e’lon qilish to‘g‘risida” Prezident farmoni qabul 
qilingan edi. 1996 yil mart oyida “Temuriylar tarixi” davlat 
muzeyini tashkil qilish haqida, “Amir Temur” ordenini ta’sis 
etish to‘g‘risida farmonlar chiqdi. Shu tariqa YUNESKO qarori 
asosida Amir Temur tavalludining 660 yilligi butun dunyoda 
keng nishonlandi. 1996 yil aprelda shu tashkilotning Parijdagi 
bosh qarorgohida “Temuriylar davrida fan, madaniyat va ta’lim 
ravnaqi” mavzuida ilmiy anjuman o‘tkazilib, unda buyuk davlat 
arbobining tarixda tutgan o‘rniga yuqori darajada baho berildi. 
Yurtimizda Sohibqironning hayoti va faoliyatiga doir shu 
singari e’lon qilingan farmonlar, chiqazilan qarorlar, o‘tkazilgan 
bir qator anjuman va tadbirlar bu boradagi ishlarning yanada 
kengroq yo‘lga qo‘yilishiga zamin yaratdi.

Ayniqsa, 2026 yil 6 fevrl kuni “Buyuk davlat arbobi va 
sarkarda, ilm-fan, madaniyat va san’at homiysi Sohibqiron Amir 
Temur tavalludining 690 yilligini keng nishonlash to‘g‘risida”gi 
Prezident qarori bu boradagi ishlar ko‘lamini yanada yuqori 
darajada bo‘lishiga keng yo‘l ochdi [5].

Yoshlar ta’lim-tarbiyasida Amir Temur omili
Xujamov M.E (dotsent v.b.)1

Madumarov S.M. (talaba)1

1. Fan va Texnologiyalar universiteti
Toshkent, Oʻzbekiston

Annotatsiya. 
Mazkur maqolada Amir Temur haqida, uning Movarounnahrda mustahkam davlatni barpo etib, olib borgan ichki va 
tashqi siyosati, bunyodkorlik faoliyati yoritilgan.
Shuningdek, unda Sohibqiron faoliyati tarixi va uni ta’lim tizimida o‘rganishning muhim ahamiyatiga oid qisqacha 
ma’lumotlar keltirilgan bo‘lib, bularning barchasi yosh avlod  ta’lim-tarbiyasida muhim omil ekaniga ahamiyat 
qaratilgan.
Kalit soʻzlar: Amir Temur, yoshlar, ta’lim-tarbiya, ichki va tashqi siyosat, omil, buyuk siymolar, meros, kelajak, 
“Temur tuzuklari”, o‘gitlar, kelajak, fazilatlar



45

Turk Eli ISJ Volume 1 Special Issue 2, 2026
Amir Temurning hayoti va faoliyatiga doir muhim 

ma’lumotlar tarixchi Nizomidin Shomiy, Sharafiddin Ali 
Yazdiylarning “Zafarnoma”lari, Ibn Arabshohnig “Amir Temur 
tarixi”, Abdurazzoq Samarqandiyning “Matla’ us-sa’dayn”, 
Mirxondning “Ravzat us-safo”, Xondamirning “Xulosat ul-
axbor” kabi asarlarida uchraydi.

Yana, XV asrda yashagan arab tarixchilari Ibn Xaldun, Ibn 
Duqmoq, As-Suyutiy, Al-Qalqashandiy, As-Saxoviy, Badriddin 
Al-Ayniy,  Al-Maqriziy va boshqalarning tarixiy asarlarida ham 
Sohibqironnig hayoti, harbiy yurishlari to‘g‘risida ko‘pgina 
ma’lumotlar  saqlangan bo‘lib, ular deyarli o‘rganilmagan[6, 
169-bet].

Temurbek (to‘liq ismi Amir Temur ibn Tarag‘ay ibn Amir 
Barqul) 1336 yil 9 aprelda Kesh (hozirgi Shahrisabz) shahri 
yaqinidagi Xo‘ja Ilg‘or qishlog‘ida tug‘ildi. Yoshlik chog‘idanoq 
maxsus murabbiylar nazoratida chavondozlik, ovchilik, 
kamondan nishonga o‘q uzish, harbiy mashq va o‘yinlar bilan 
mashg‘ul bo‘lgan [7, 274-bet].

Manbalarga asoslangan talqinlarda Amir Temurning ilk 
o‘qituvchisi Mulla Alibek bo‘lganligi, keyin esa unga Shayx 
Shamsuddin ismli olim ustozlik qilganligi qayd etilgan[8, 16-
bet].

Yoshlikdanoq Temurbekning xotirasi kuchli bo‘lib, “fors, 
arab, turk tillarini o‘zlashtirgan”i, ”Qur’oni Karimni yod 
olgan”ligi ham uning aql-zakovati yuqori bo‘lganligidan dalolat 
berar edi.

Bolalikdan zehni o‘tkir, hayotga ishtiyoq bilan boquvchi 
Temurbekning  unga yaratilgan shart-sharoitlar tufayli, muntazam 
ravishda olib borgan turli harbiy va sport mashg‘ulotlari, ta’lim-
tarbiyasi ko‘nglida yuksak orzu-umid, maqsadlarining paydo 
bo‘lishiga zamin yaratdi va xush taqdir uning peshonasiga 
niyatiga yarasha ulkan ishlarni, ya’ni, mug‘ullarning o‘lkadagi 
hukmronlik mavqeyiga butunlay barham berish, markazlashgan, 
mustaqil davlatni barpo etish barobarida buyuk saltanatni 
yaratish vazifasini belgilab berdi. 

Fazilatlari ichida to‘g‘riso‘zlik va qat’iylik, shijoat 
va ishonch, tadbirkorlik va oqibatlilik, uzoqni ko‘ra olish  
kabi sifatlar tobora ko‘plab sadoqatli do‘stlar, safdoshlarni 
orttirishiga, o‘z oldiga qo‘ygan ulug‘  maqsadlarni amalga 
oshirishida muhim omil bo’ldi.

Temurbekning Movarounnahr taxtiga kelishidan avvalroq, 
ya’ni, 30 yoshlarda ekanligidayoq (1366 yil) Qarshi qal’asini 
olish uchun 243 nafar qurollangan botir yigitlari bilan 12000 
nafar Amir Muso boshliq qo‘shinga qarshi o‘ta puxta o‘ylab 
amalga oshirgan harbiy taktikasi uni raqib ustidan tengsiz 
g‘alaba qozonishga muyassar etganligi tarixiy manbada qayd 
etib o‘tilgan[9, 48-bet].

Zahiriddin Muhammad Boburning “Boburnoma” asarida 
yozilishicha, Boburmirzo ham bobokalonining shu jasoratidan 
ibrat olib, 1500 yil 240 nafar dovyurak yigitlari bilan tunda 
Samarqand qal’asiga hujum qilib, Shayboniyxonning 
qo‘shinlarini poytaxtdan quvib yuborgan edi [10, 4-bet].

Temurbek 1370 yil hokimiyat tepasiga kelgach, atrof-
viloyatlarni yagona markazga birlashtirishga kirishdi va qo‘shni 
davlatlar tomonidan bo‘lishi mumkin bo‘lgan xavf-xatarlarni 
bartaraf etish zarur ekanligini anglagan holda ichki va tashqi 
siyosat olib bordi.

Amir Temurning  1391, 1395 yillarda To‘xtamishxonga 
qarshi, 1402 yil Turkiya sultoni Boyazid Yeldirimga qarshi 
g‘alaba bilan yakun topgan harbiy yurishlari  ko‘pgina Evropa 
davlatlari, shuningdek, Rossiya taqdirida muhim rol o‘ynadi[11, 
87-bet].

Sohibqironning dunyo bo‘yicha yashab o‘tgan ko‘pgina 
mashhur hukmdorlardan farqli jihatlaridan biri, nafaqat 

Movarounnahrda, balki tuzgan buyuk saltanat tasarrufiga kirgan 
keng hududlarda ham tartib-intizom o‘rnatib, obodonchilik, 
bunyodkorlik ishlariga juda katta ahamiyat qaratganligi bilan 
e’tiborlidir. Masalan, 1381 yili Xurosondagi Murg‘ob daryosidan 
sug‘orish kanali qazdirdi va Marv vohasini obodonlashtirish 
to‘g‘risida farmon e’lon qilgan edi. 1401 yilda esa Kavkazning 
Baylakon degan joyida  Araks daryosidan chiquvuchi mashhur 
Barlos nomli kanalni qurdirgan. Shuningdek, Mashhad, Qobul, 
Hirot va boshqa vohalarda ham shu singari yirik ishlarni 
amalga oshirdi. Ayniqsa, markazi Samarqand bo‘lgan  Vatani 
- Movarounnahrni har tomonlama yuksaltitish uchun o‘zining 
bor imkoniyatlarini ayamadi. Me’morchilik, san’at sohalarida, 
davlatchilik va harbiy sohalarda amalga oshirgan beqiyos 
ishlari uning nomini abadiyatga daxldor etib qo‘ydi. Masalan, 
Shahrisabzdagi Oqsaroy, Samarqanddagi Go‘ri Amir maqbarasi, 
Bibixonim Jom’e masjidi, Shohizinda majmuasi kabi me’moriy 
yodgorliklar insoniyat tafakkuri va san’ati, tajribasining noyob 
durdonalari sifatida YUNESKO ro‘yxatiga olingan. 

Zahiriddin Muhammad Bobur mahobatli Oqsaroyga 
shunday ta’rif bergandi: “Muncha oliy toq jahonda kam nishon 
berur. Derlarkim, Kasro toqidin bu buyukroqdir” [12, 148-bet]. 
Sohibqiron hukmronligi davrida Samarqand “Yer yuzining 
sayqali”ga aylandi. Obodonchilik, bunyodkorlik ishlari 
saltanatning boshqa hududlarida ham davom  ettirildi.

Mavzuga qisqacha xulosa qilganimizda, Amir Temur, 
uning hayoti va davlatchiligi tarixini, bunyodkorlik faoliyati 
bilan bog‘liq tafsilotlarni shu tariqa ta’lim tizimida tobora 
kengroq tarzda o‘rganib borish zarur ekanligini anglab yetamiz. 
Chunki, bularning barchasi yosh avlod ta’lim-tarbiyasida, ularni 
vatanparvar, xalqqa muhabbat va sadoqat, yurtimizning buyuk 
kelajagiga ishonch va uning oldidagi o‘z mas’ulligini anglash 
ruhida tarbiyalashda hamda komil inson bo‘lib ulg‘ayishlarida 
muhim omil bo‘lib xizmat qilishiga ishonamiz. 

